
The main directions of socio-economic development of New Uzbekistan: 

problems and solutions collection of materials of the international scientific and 
practical conference on the topic – Jizzahk:  Department of economics and tourism of 
Jizzakh branch of the national university of Uzbekistan named after Mirzo Ulugbek, 
December 6, 2024, 450 pp. 

 
Editors in charge: DSc.prof. Turakulov O.X., PhD. O'ralov A.I. 
 
In the collection of materials of the conference, the role and role of Science, 

Education and production in the era of globalization, the pressing problems of the issues 
of interaction of these processes, feedback on their solutions were presented by mature 
specialists of the field.  

In addition, research on the scientific and practical topic, carried out in the 
economics, Exact Sciences, Natural Sciences and socio-humanities during the 
globalization period, information is presented in the scientific and practical fields, which 
includes the latest innovative technologies in the fields of production.  

It can be argued that this collection is one of the specific intersections of current 
thoughts and innovative ideas of the world of science. This scientific and practical 
conference was actively attended by professors and scientific researchers engaged in 
scientific research in Uzbekistan and foreign countries. In increasing the position of the 
scientific and practical conference, the professors and teachers of domestic and foreign 
higher educational institutions made a significant contribution. 

Professors and teachers of foreign higher educational institutions who actively 
participated in the work of the conference made a worthy contribution to the high level 
of interaction with scientists of our country. The processes of international cooperation 
with foreign countries and exchange with them in the field of Science in the era of 
globalization have a positive effect on the development of Higher Education, the fields 
of Science and production. The materials of this conference are special in that they include 
a wide range of research, from theoretical developments to practical solutions, 
demonstrating the diversity of approaches and directions in this area.  

In conclusion, it should be noted that this scientific and practical conference will 
be a very useful collection for everyone who is interested in modern research in the fields 
of further development of Higher Education, Science, Education and production in the 
era of globalization. The authors are responsible for the content and quality of the articles 
and abstracts included in the collection. 

IQTISODIY O‘SISHNI  TA’MINLASHDA “YASHIL IQTISODIYOT”  
O‘RNI 

 

Siroj Soriyev 
UZMU JF 3-bosqich talabasi 
Email: sirojsoriyev21@gmail.com 
 
 

Annotatsiya:  Maqolada “Yashil iqtisodiyot” konsepsiyasining mohiyati, 
vujudga kelishining ijtimoiy-ekologik asoslari tadqiq etilgan. Global iqlim 
o‘zgarishlari, ularni bartaraf etish vazifalari o‘rganilgan va amalga oshirilayotgan 
chora-tadbirlar tadqiq etilgan. Shuningdek, barqaror iqtisodiy rivojlanish 
maqsadlariga qaratilgan “yashil iqtisodiyot” shakllanishi va amal qilishining 
iqtisodiy asoslari ochib berilgan. 

Kalit so‘zlar: “yashil iqtisodiyot”, “yashil iqtisodiyot” konsepsiyasi, barqaror 
iqtisodiy o‘sish, iqlim o‘zgarishlari, ekologik inqiroz, cho‘llashish, yashil 
energetika. 

Jahon iqlimining buzilishi dunyo mamlakatlarida xo‘jalik yuritishning “yashil 
iqtisodiyot” tamoyillari asosida tashkil etish zaruriyatini keltirib chiqarmoqda. 
Jumladan, iqlim kuzatishlari tarixida 2023-yil eng issiq yil sifatida qayd etilishi 
“yashil iqtisodiyot”ga o‘tish dunyo hamjamiyati oldida kechiktirib bo‘lmas 
muammo ekanligini yana bir bor isbotladi. 

Mamlakatimizda “yashil iqtisodiyot” asosida barqaror rivojlanishni 
ta’minlashda O‘zbekiston Respublikasi Prezidentining 2019-yil 4-oktabrdagi 
“2019–2030-yillar davrida O‘zbekiston Respublikasining “yashil” iqtisodiyotga 
o‘tish strategiyasini tasdiqlash to‘g‘risida”gi qarori muhim dasturiy amal 
hisoblanadi. “Yashil iqtisodiyot”ga o‘tishning muhim vazifalari qatoriga 
iqtisodiyotning energiya samaradorligini oshirish va tabiiy resurslarni oqilona 
iste’mol qilish kiradi. Ushbu belgilangan maqsadli indikatorlarga texnologiyalarni 
modernizatsiya qilish va moliyaviy mexanizmlarni rivojlantirish orqali erishiladi. 
2030-yilgacha bo‘lgan davrda strategiyani amalga oshirish jarayonida aholi va 
iqtisodiyot tarmoqlarining yuz foizga qadar zamonaviy, arzon va ishonchli 
elektr(xususan quyosh panellari) ta’minotidan foydalanish ta’minlanadi. Ekologik 
jihatdan yaxshilangan motorli yoqilg‘i va avtomobil ishlab chiqarish hamda ulardan 
foydalanish kengaytiriladi, elektr transporti rivojlanadi. 

Barqaror rivojlanishning mazmuni hozirgi avlod o‘z iqtisodiy faoliyatini 
shunday tashkil etishi kerakki, keyingi avlodlar ulardan kam bo‘lmagan iqtisodiy 
imkoniyatlar va turmush farovonligiga ega bo‘lishlari lozimligida namoyon bo‘ladi. 
Barqaror rivojlanish iqtisodiy, ijtimoiy va ekologik komponentlarni yaxlit, o‘zaro 
bog‘liqlikda rivojlantirishni taqozo etadi. “Yashil iqtisodiyot” konsepsiyasi 
tarafdorlari amal qilayotgan iqtisodiy tizim aholi turmush darajasining 
yaxshilanishida muayyan ijobiy natijalarga olib kelganligiga qaramasdan 

mukammal emas, deb hisoblashadi. Ekologiyaning buzilishi (iqlim o‘zgarishi, 
cho‘llashish, bio xilma-xillikning yo‘qotilishi), tabiiy kapital cheklanganligi, tugab 
borayotganligi, kambag‘allik ko‘lamining ortib borishi, chuchuk suv, oziq-ovqat, 
energiyaning yetishmasligi, odamlar va mamlakatlar o‘rtasidagi tengsizlik kabi 
muammolar amaldagi iqtisodiy tizimning mukammal emasligini ko‘rsatuvchi 
holatlar hisoblanadi.   

Barqaror rivojlanish maqsadlari har bir inson uchun farovon turmush tarzini 
yaratishga xizmat qiluvchi iqtisodiy, ijtimoiy, ekologik ko‘rsatkichlarni o‘z ichiga 
oladi. Ushbu maqsadlar BMTga a’zo barcha davlatlar tomonidan 2015–2030-
yillarda amalga oshirilishi kun tartibiga kiritilgan. Barqaror rivojlanish maqsadlari 
dasturi 17 ta global maqsadni va ular bilan bog‘liq 169 ta vazifani o‘z ichiga oladi: 
1) qashshoqlikni yo‘qotish; 2) ochlikni tugatish; 3) sog‘lik va farovonlik; 4) sifatli 
ta’lim; 5) gender tenglik; 6) toza suv va sanitariya; 7) arzon va toza energiya; 8) 
munosib ish o‘rinlarini yaratish va iqtisodiy o‘sish; 9) sanoatlashtirish, 
innovatsiyalar, infratuzilma; 10) tengsizlikni kamaytirish; 11) barqaror shaharlar va 
qulay yashash joylarini yaratish; 12) mas’uliyatli iste’mol va ishlab chiqarish; 13) 
iqlim o‘zgarishiga qarshi kurashish; 14) dengiz ekotizimlarini asrash; 15) 
quruqlikdagi ekotizimlarni asrash; 16) tinchlik, adolat va samarali boshqaruv; 17) 
barqaror rivojlanish yo‘lida hamkorlik.  

Tadqiqotlarimiz natijalariga ko‘ra “yashil iqtisodiyot”ni rivojlantirishning 
quyidagi yo‘nalishlarini ajratib olishimiz mumkin:  

1. Tiklanadigan energiya manbalarini o‘zlashtirish. Energetika sektori iqlim 
o‘zgarishlariga jiddiy ta’sir ko‘rsatuvchi soha hisoblanadi va atmosferaga issiqxona 
gazlarini chiqarish miqdorining 60 foizga yaqini ushbu sektor hissasiga to‘g‘ri 
keladi. Tahlillar ko‘rsatishicha, yer sharida istiqomat qiluvchi aholining har 
beshtasidan biri yoki 1,2 milliard kishi elektr energiyadan foydalanish 
imkoniyatidan mahrum. 2,8 milliard kishi esa ovqat tayyorlash va yashash joyini 
isitish uchun daraxt, ko‘mir va hayvonlar axlatidan foydalanishadi. Bu esa uy 
havosining buzilishi oqibatida har yili 4 milliondan ortiq kishining o‘limiga sabab 
bo‘lmoqda. 

 2. Chiqindilarni boshqarish tizimini takomillashtirish. Hozirgi vaqtda 
rivojlangan mamlakatlarda har kuni aholi jon boshiga 1 kg dan 3 kg gacha qattiq 
maishiy chiqindilar ishlab chiqarilmoqda. AQShda ushbu ko‘rsatkich har 10 yilda 
10 foizga ortib bormoqda. Rossiyada esa chiqindilar to‘planadigan maydonlar 2 
ming kv km dan ortiq maydonni tashkil etadi . Shu bilan birga chiqindilarni oqilona 
boshqarish tizimini yaratish jiddiy iqtisodiy dividend keltirishi mumkin. 

3. Suv resurslarini boshqarish tizimlarini takomillashtirish. Yer sharida har 
oltinchi kishi ichimlik suvi yetishmasligidan aziyat chekmoqda. Iqlim o‘zgarishi, 
suvning global tabiiy aylanishining faollashuvi natijasida, iqlimi nam hududlarda 
namgarchilik darajasi yanada oshib borayotgan bo‘lsa, iqlimi quruq mintaqalarda 
qurg‘oqchiliklar avj olmoqda. Ayni paytda 3,6 mlrd kishi (yer shari aholisining 
deyarli yarmi) yiliga bir oydan kam bo‘lmagan muddatda suv tanqisligi 

kuzatiladigan hududlarda yashaydi va 2050-yilga qadar ushbu ko‘rsatkich 4,8 mlrd 
kishidan 5,7 mlrd kishigacha ortishi mumkin.  

4. “Sof”, “barqaror” yoki “yashil transport”ni rivojlantirish. UNEP aholining 
umumiy harakatiga ziyon yetkazmasdan transportga, avvalo xususiy transport 
vositalariga bo‘lgan talabni qisqartirish ustida tadqiqotlar olib bormoqda. “Yashil 
transport” deganda atrof-muhitga salbiy ta’sirni kamaytiruvchi harakatlanishning 
har qanday usuli yoki tashkiliy shakli tushuniladi. Yashil transportga piyoda va 
velosipedda harakatlanish, ekologik avtomobillar, jamoat transportga qulay o‘tish 
zonalarini loyihalashtirish, tejamkor, sog‘lom turmush tarzini targ‘ib qiluvchi va 
yashash maydonini saqlab qolishga ko‘maklashuvchi shahar transport tizimlarini 
kiritish mumkin. Transport tizimlari atrof-muhitga jiddiy salbiy ta’sir ko‘rsatadi, 
jahon energiyasi iste’moli va issiqxona gazlarining 20-25 foizi bevosita to‘g‘ri 
transport hissasiga to‘g‘ri keladi. 2050-yilga borib jahon avtoparkining soni uch 
baravarga ortishi kutilmoqda. Toshkent shahrida atmosferaga chiqarilayotgan 
issiqxona gazlarining 90 foizi avto transport hissasiga to‘g‘ri keladi. Toshkentda 
avtotransport vositalari tomonidan chiqarilayotgan zaharli moddalar miqdori yiliga 
395 ming tonnani tashkil etadi. Ushbu zaharli moddalar miqdori 2018-yilda 
O‘zbekiston bo‘yicha 2 mln 449 ming tonnani tashkil etgani holda, avtotransport 
ulushi 60 foizga teng bo‘ldi. Bu ko‘rsatkich jahonda belgilangan andozadan 3 marta 
yuqori hisoblanadi.  

5. Qishloq xo‘jaligida organik dehqonchilikni rivojlantirish. Qishloq 
xo‘jaligida gerbitsidlar, pestitsidlar, zaharli kimyoviy moddalar hamda sun’iy 
o‘g‘itlardan foydalanishdan voz kechish taklif etilmoqda. Organik qishloq xo‘jaligi 
global “yashil iqtisodiyot”ning muhim yo‘nalishi sifatida dunyoning 178 
mamlakatida rivojlantirilmoqda. Organik ishlab chiqarish uchun ajratilayotgan yer 
maydonlari yildan yilga ko‘payib bormoqda.  

6. Uy-joy kommunal xo‘jaligida energiya samaradorligini oshirish. Samarasiz 
isitish tizimlari va asbob-uskunalar bilan jihozlangan uy-joylarning mavjudligi 
issiqlikni sezilarli darajada yo‘qotishga olib keladi.  

7. Ekotizimlarni saqlab qolish va boshqaruv samaradorligini oshirish. Inson 
faoliyatining barcha turlari biomuhitning o‘zgarishiga olib kelmoqda. Ushbu 
o‘zgarishlarning yo‘nalishi va miqyosini “ekologik inqiroz”, deb baholash mumkin. 
BMT ma’lumotlariga ko‘ra, yer shari quruqlik qismining 30,7 foizi o‘rmonlar bilan 
qoplangan. O‘rmonlar oziq-ovqat xavfsizligini ta’minlash bilan birga iqlim 
o‘zgarishining oldini olishda muhim ahamiyatga ega. Insoniyat har yili 13 mln 
gektar o‘rmonzorlarni yo‘qotmoqda, yerlarning muntazam ravishda 
degradatsiyalashuvi esa 3,6 mln gektar yer maydonining cho‘llashuviga olib keldi. 

 8. “Yashil texnologiyalar”ni yaratish va sotish bozorlarini rivojlantirish. 
Ba’zi hisob-kitoblarga ko‘ra, 2025-yilga borib jahondagi ekologik toza asbob-
uskunalar bozori 4,4 trln yevro (taxminan 6 trln dollar)ga tenglashadi. Ushbu 
bozorning har yili o‘rtacha 30 foizga  o‘sayotganligi va jahon yalpi ichki 
mahsulotiga qo‘shayotgan hissasi 6-7 foizga qadar ortayotganligi kuzatilmoqda. 

 Xulosa “Yashil iqtisodiyot” tushunchasining keng tarqalgan, nisbatan to‘liq 
ta’rifi UNEP tomo nidan ishlab chiqilgan bo‘lib, “yashil iqtisodiyot” bu “insonlar 
farovonligi va ijtimoiy tengligining yaxshilanishi, ekologik risklar va ekologik 
taqchillikni sezilarli darajada kamaytirish”ga olib keluvchi iqtisodiyotdir. Ushbu 
tushunchaning mohiyatini yoritib berishda umumqabul qilingan yondashuvning 
mavjud emasligi “yashil iqtisodiyot” konsepsiyasi hali shakllanish bosqichida 
ekanligidan dalolat beradi. Ushbu konsepsiya iqtisodiyot tarmoqlari, “yashil 
iqtisodiyot” nazariyasi, tamoyillari yoki “yashil iqtisodiyot” siyosatiga nisbatan ham 
qo‘llanilishi mumkin. “Yashil iqtisodiyot” Konsepsiyasining maqsadi barqaror 
iqtisodiy o‘sishni ta’minlash va investitsiyalar faolligini oshirish, atrof-muhit 
muhofazasi va ijtimoiy integratsiya sifatini yaxshilash hisoblanadi. Ushbu maqsadga 
erishish uchun davlat va xususiy investitsiyalarni barqaror rivojlanishning ekologik 
va ijtimoiy omillariga keng miqyosda yo‘naltirish zarur bo‘ladi. Fikrimcha, “yashil 
iqtisodiyot” barqaror rivojlanishga erishishga xizmat qiluvchi muhim mezon 
hisoblanadi. 

